
ID-DIPARTIMENT GĦALL-KURRIKULU, 

TAGĦLIM TUL IL-ĦAJJA U IMPJEGABILITÀ 
It-Taqsima tal-Assessjar Edukattiv 

 
 

L-Eżamijiet Annwali għall-Iskejjel Primarji 2024 

Is-Sitt Sena                  IL-MALTI (Il-Qari u t-Taħdit)         Il-Ħin: 10 minuti 
 

 

 

 

 

Il-Karta tal-Għalliema (A) 
Gwida għat-Tmexxija tal-Eżami tal-Qari u t-Taħdit 

 
1. Agħti l-karta lill-istudenti u agħtihom 5 minuti ċans jippreparaw għal dan        

l-eżami. 
2. Importanti li l-istudenti jiġu eżaminati għall-ħiliet tagħhom fil-qari,               

fit-tħaddim ta’ reġistri differenti, għall-mod kif jesprimu ruħhom,                  
għas-sekwenza tal-ideat, u l-ħila li jibnu argument loġiku. 

3. Waqt l-eżami l-istudenti se jintalbu mill-eżaminatur jaqraw jgħajtu 
paragrafu minn silta letterarja u wara jwieġbu l-mistoqsijiet fuq din is-silta.  
L-aħħar taħriġ se jkun diskursata fuq stampa jew stampi. 

  
(Wara 5 minuti ta’ preparazzjoni) 

 

Bonġu/Il-waranofsinhar it-tajjeb.  
Se ngħaddu għall-ewwel taħriġ. 
Jekk jogħġbok aqrali sewwa paragrafu ______ (f’każ li jagħżel wieħed                 
l-għalliem/a) minn din is-silta qasira. 
 

* * * 

Bħalma jħoss il-bniedem, hekk ukoll iħoss l-annimal 

 
Bħalma l-bniedem irid lil min iħobbu, hekk ukoll l-annimal. Il-ħarsien                 
tal-annimali hu responsabbiltà tagħna l-bnedmin ukoll għax huma wkoll 
għandhom il-jedd daqsna li jgħixu u ma jbatux bla ħtieġa. L-annimali huma 
ħutna, u minkejja li kultant huma inqas f'saħħithom minna u sikwit jiddependi 
minna jekk jgħixux tajjeb jew le, xorta waħda għandhom il-jedd li jgħixu kif 
tridhom in-natura. (par. 1) 
Parti mill-edukazzjoni tagħna għandha tmiss l-imġiba tagħna mal-annimali. 
Bniedem ċivilizzat ma jaħqarx annimali, anzi jieħu ħsiebhom, iħobbhom u jersaq 
lejhom. Min hu kattiv ma' annimal ħafna drabi jkun kattiv ma' bniedem ukoll. 
(par. 2) 
Hawn bosta tfal u żgħażagħ li għandhom għal qalbhom l-annimali l-aktar           
il-klieb, il-qtates u l-għasafar fost ħafna annimali oħra. Huma kollha ħlejjaq li       
l-bniedem, jekk joqgħod attent, għandu x'jitgħallem bil-bosta minnhom. Ħafna 
mill-annimali huma fidili, grati, ma jweġġgħux lil ħaddieħor għal xejn b'xejn, u 
sikwit jinħaqru bla ma juru rabja. Għaliex għandhom jinħaqru meta ma jagħmlu 
xejn ħlief isebbħu u jagħmlu l-ħajja tal-istess bniedem aħjar? Għaliex hawn min 
jittrattahom ħażin?  (par. 3) 
L-annimali għandna nammirawhom u nħobbuhom, nieħdu ħsiebhom kemm 
nistgħu, għax sikwit huma eżempju tal-akbar fedeltà. (par. 4) 

 

(Silta adattata minn Sagħtar għadd 135) 
 
 

 

Grazzi ħafna. Issa ngħaddu għat-tieni taħriġ. 
Hemm barra kellek ċans tipprepara għal dawn il-mistoqsijiet. Ħa nibda nsaqsik 
waħda wara l-oħra u tista’ tirreferi għal dak li qrajt. 
 

Għal kull mistoqsija agħti ċans lill-istudenti jwieġbu waħidhom qabel ma 
tgħinhom bil-ħjiel. It-tweġibiet huma gwida għalik biex tassessja l-fehim         
tal-istudenti. Jekk tingħata tweġibiet differenti minn dawn mogħtija, għandek 
taċċettahom tajbin. 

L-ewwel mistoqsija:   
Tista’ tgħidli dwar xiex titkellem din is-silta? 
L-annimali għandna nħobbuhom; il-bniedem hu responsabbli għalihom; il-fedeltà 
tagħhom.  

 
 

It-tieni mistoqsija:  

Inti tħobbhom l-annimali? Għaliex? 
Tweġibiet varji imma ara li jkunu raġunati bis-sens xieraq. 
It-tielet mistoqsija:   

Li kieku kellek tkun annimal (domestiku/salvaġġ), x’annimal kont tkun? Għaliex? 
Tweġibiet varji imma ara li jkunu raġunati bis-sens xieraq. 
Ir-raba’ mistoqsija: 

Taħseb li l-poplu Malti, b’mod ġenerali, iħobb l-annimali? Xi jġagħlek taħseb 
hekk? 
Tweġibiet varji imma ara li jkunu raġunati bis-sens xieraq. 
Il-ħames mistoqsija: 

Qatt sibt xi annimal/għasfur abbandunat? Li kieku kellek issib xi ħaġa hekk, 
x’tagħmel? 
Aċċetta tweġibiet varji oħra imma ara li jkunu raġunati bis-sens xieraq. 
 

 
Grazzi ħafna. Issa se ngħaddu għat-tielet taħriġ. 
Se tħares lejn din l-istampa u tiddeskrivili x’qed tara u x’taħseb li qed jiġri fiha. 

L-ANNIMALI ĦBIEB TAGĦNA 

 

 
 
 

Punti li tista’ titkellem fuqhom: 

• X’qed tara fl-istampa? Iddeskrivi fid-dettall dak li qed tara. 
• Liema hu l-iktar annimal li jogħġbok minnhom? Għaliex? 
• Int għandek xi annimal id-dar? Kellimni ftit fuqu. 

Jekk le, x’tagħmel li kieku jkollok annimal id-dar? 
• Xi tħoss meta tara annimali jiġġerrew/abbandunati fit-toroq?/U meta 

tara l-moħqrija tal-annimali? 
• Kieku dawn l-annimali tal-istampa jistgħu jitkellmu, x’kont issaqsihom?  
• Saqsini 2 mistoqsijiet inti. Jien se nagħtik tweġiba għalihom. 

  
 

Fl-aħħar tista’ tgħid: 
Grazzi! L-eżami spiċċa.  


